
§ 1.Formål med skolereglane 
Skolereglane skal hjelpe alle på skolen til å ha det bra saman. Dei skal fremme trivsel, 
respekt, inkludering og ansvar. Reglane skal også bidra til god orden, god oppførsel og 
gode arbeidsvanar, slik at du får eit godt læringsmiljø. Skolereglane skal hjelpe deg til å 
utvikle sosiale ferdigheiter og gode relasjonar til både medelevar og tilsette. Reglane 
viser også kva som kan skje dersom du bryt dei.  

§ 2.Kven gjeld reglane for 
Skolereglane gjeld for alle elevar i dei vidaregåande skolane i Møre og Romsdal. Dei 
gjeld også for grunnskoleelevar som fylkeskommunen har ansvar for, og for lærlingar 
som har opplæring ved skolen.  

§ 3. Når og kvar gjeld reglane 
Reglane gjeld i skoletida, både i timane og i friminutta, og på heile skoleområdet. Dei 
gjeld òg når skolen arrangerer aktivitetar utanfor skolen, for eksempel ekskursjonar, 
turar eller annan opplæring. Dersom ikkje noko anna er avtala, gjeld reglane når elevar 
er i praksis i bedrift. Reglane gjeld for bruk av den digitale infrastrukturen til skolen, også 
utanfor skoletida.  

Nokre hendingar som skjer på fritida kan også få konsekvensar etter skolereglane. Det 
gjeld dersom det som har skjedd påverkar skolemiljøet eller tryggleiken til ein eller fleire 
elevar og tilsette. 

§ 4. Dine rettigheiter som elev 
Du har rett til å bli behandla med høflegheit, respekt og omtanke. Du har rett til eit 
opplæringstilbod som følgjer opplæringslova med forskrifter, styringsdokument og 
vedtak som gjeld for Møre og Romsdal fylkeskommune. Du har også rett til å medverke i 
planlegging, gjennomføring og vurdering av aktivitetar og tiltak som gjeld opplæringa og 
skolemiljøet. Skolen skal ivareta retten din til å bli høyrt.  

§ 5. Reglar for god orden 
Du skal blant anna:  

a. møte førebudd og presist til undervisninga 

b. følge reglane til skolen for melding om fråvær 

c. halde orden på dine eigne ting og ha med nødvendige læremiddel og utstyr 

d. bidra til å halde det reint og ryddig på arbeidsplass og på skoleområdet elles 

e. halde fristar og følgje instruksjonar som blir gitt av dei som arbeidet på skolen 

f. gjere arbeid du blir pålagt så godt du kan, og til rett tid 

g. oppdatere deg om læringsarbeidet som er gjennomført i periodar du ikkje har vore på 

skolen. 

h. snarast mogleg ta kontakt med faglærar for å avtale korleis læringsarbeidet kan 
følgjast opp, dersom du ikkje kan gjere skolearbeid til avtalt tid.  

§ 6. Reglar for god oppførsel 
Du skal blant anna:  

a. vere på skolen og delta i undervisninga heile skoledagen 
b. følge vanlege regler for god oppførsel, bidra til arbeidsro og vise omsyn og respekt 

for andre.  
c. behandle skolen sine eigedelar og andre sine eigedelar med respekt 
d. følgje beskjedar frå læraren og andre tilsette  
e. be om lov før ein fotograferer eller filmar elevar eller tilsette 
f. be om lov før ein deler bilete, video- eller lydklipp eller liknande av elevar eller 

tilsette 
g. bruke utstyr i samsvar med opplæringa som er gitt, følgje gjeldande retningslinjer, 

bruke påbode verneutstyr og rette seg etter reglane for helse, miljø og tryggleik 
(HMT). 

h.  følge skolen sine føringar for bruk av gruppeidentifiserande klesplagg og 
gjenstandar når desse er konkret grunngjevne i omsynet til eit trygt og godt 
skulemiljø som fremjar inkludering, jf. opplæringslova § 12-2. Føringane skal 
fastsetjast i samråd mellom elevrådet, eventuelt råd for avgangsmarkering, og 
rektor.  

i. samarbeid med skolen for å sikre at avgangsmarkeringa er i tråd med prinsippa i § 
1.   
 

§7. Dette er ikkje tillate 
På skolen sitt område, eller i aktivitetar i regi av skolen, er det ikkje tillate å:  

a. forstyrre undervisninga 
b. bruke vald eller grovt språk, krenke, mobbe eller true lærarar, medelevar eller 

andre. Elevar og føresette skal gjerast kjende med lærarane sitt særskilte vern 
mot vald og truslar i straffelova § 265 og § 286. 

c. oppbevare, bruke, selje eller kjøpe tobakk, snus, e-sigarettar (vape), alkohol, 
narkotika, andre rusmiddel eller dopingmiddel 

d. ha med eller bruke våpen eller andre farlege gjenstandar  
e. fuske eller forsøke å fuske.  

Kommunikasjon eller bruk av hjelpemiddel, medrekna bruk av kunstig intelligens 
(KI), når dette ikkje er tillate, blir rekna som juks. Det å levere eller presentere 

som eige produkt tekstar, oppgåveløysingar og liknande som heilt eller delvis er 
produserte av andre (plagiat), kan bli vurdert som juks. Juks eller forsøk på juks 
til eksamen, fag-/sveineprøve og kompetanseprøve er regulert i 
opplæringsforskrifta § 9-42 og § 9-69. 

f. forfalske eller forsøke å forfalske dokument. 
g. drive fysisk eller digitalt med pengespel eller anna tilsvarande aktivitet som 

bidreg til å skape eit dårleg skolemiljø.  
h. bruke plagg som heilt eller delvis dekker ansiktet. Jf. opplæringslova § 27-2. 

§ 8. Bruk av mobil, smartklokke eller liknande 
Som hovudregel skal det vere mobilforbod i alle undervisningstimar. Skolane kan også 
forby bruk av mobil for heile skoletida. Skoleutvalet og elevrådet på skolen skal 
behandle eventuelle reglar for bruk av mobil utanfor undervisningstida.   

KI-briller og smartbriller er som hovudregel ikkje tillate i skoletida. Mobiltelefonar, 
smartklokker, hovudtelefonar og anna privat digitalt utstyr skal som hovudregel vere på 
lydlaus eller avslått i undervisningstida. Utstyret skal oppbevarast i sekken eller på ein 
annan avtalt plass, slik at det ikkje tek merksemda bort frå undervisninga. 

Utstyr som har kamera eller mikrofon, skal ikkje brukast til å filme, ta bilete eller 
lydopptak på skolen utan løyve. 

Læraren kan gi løyve til å bruke slikt utstyr dersom det er ein del av undervisninga, eller 
dersom eleven har ein dokumentert grunn til å bruke det, for eksempel på grunn av 
helsemessige eller andre særlege behov. 

§ 9. Inndraging 
Dersom du har med deg noko som er ulovleg til skolen, kan skolen ta frå deg dette. 
Skolen skal gi dette vidare til politiet.  

Dersom du har med deg noko som etter denne forskrifta, eller dei lokale reglane til 
skolen, ikkje er lov å ha med, kan skolen ta dette midlertidig frå deg.  

Dersom skolen tek frå deg tobakk, e-sigarettar, snus eller alkohol, og du er under 18 år, 
skal dette leverast til foreldra dine.  

§ 10. Tiltak dersom du bryt skolereglane 
Tiltak som kan brukast dersom du bryt skolereglane er: 

a. Merknad 
b. Skriftleg åtvaring til deg som elev 
c. Skriftleg melding  til føresette 
d. Bortvising frå undervisninga for ei opplæringsøkt, men ikkje meir enn to 

klokketimar 

e. Bortvising for resten av dagen 
f. Klassebyte 
g. Avgrensa tilgang til utstyr/verkstad/spesialrom 
h. Inndraging av mobiltelefon, sigarettar, snus, e-sigarettar e.l.. 
i. Bortvising frå undervisninga for lenger tid enn resten av dagen 
j. Heimsending frå ekskursjonar 
k. Annullering av eksamensresultat 
l. Bortvising frå eksamen 
m. Nedsett karakter i orden eller oppførsel 
n. Bortvising frå undervisninga for resten av skoleåret 
o. Midlertidig eller permanent skolebyte 

 

Ved grove brot på reglane for god oppførsel, kan standpunktkarakter i oppførsel settast 
direkte ned etter ei heilskapleg vurdering. 

Desse periodane gjeld for bortvising for lenger tid enn resten av dagen: 

Inntil fem dagar, eller resten av skoleåret.  

§ 11. Kven kan bestemme kva tiltak 
Rektor, eller den rektor delegerer myndigheit til, kan gi merknad, skriftleg åtvaring, 
skriftleg melding, nedsett karakter i orden eller oppførsel eller vise bort inntil to 
klokketimar, jf. § 10 første ledd bokstav a-d 

Rektor kan vise bort eleven for meir enn to timar eller resten av skoledagen. Bortvising 
for kortare tid enn ein dag er ikkje eit enkeltvedtak. 

Rektor kan fatte vedtak om bortvising frå og med éin heil skoledag og inntil fem 
skoledagar, jf § 10 bokstav i. 

Fylkeskommunen ved kompetansesjefen kan fatte vedtak om bortvising for resten av 
skoleåret, jf. § 10 bokstav n. 

Fylkeskommunen ved kompetansesjefen kan bestemme midlertidig eller permanent 
skolebytte, jf. § 10 bokstav o. 

§ 12. Saksbehandling av tiltak 
Dersom du bryt skolereglane, kan skolen bruke tiltak som står i skolereglane. Tiltaket  
skal passe til kor alvorleg regelbrotet er. Du skal på førehand vite kva som kan skje 
dersom du bryt reglane. 

Skolen skal reagere så raskt som mogleg etter at regelbrotet har skjedd. 

Du har rett til å forklare deg og seie kva du meiner før skolen bestemmer kva som skal 
skje. Dersom du ikkje følgjer det som er bestemt, kan rektor eller fylkeskommunen 
bestemme nye tiltak.  

Når skolen gjer enkeltvedtak 

Nokre av dei mest alvorlege tiltaka i § 10 bokstav i til o, er enkeltvedtak. Då har du eigne 
rettar. 

Før rektor eller kompetansesjefen gjer eit slikt vedtak: 

• skal du få vite at skolen vurderer å gjere eit vedtak 

• skal du få høve til å forklare deg og seie kva du meiner 

• skal skolen vurdere om saka kan løysast med eit mindre inngripande tiltak eller 
ein mindre alvorleg reaksjon 

Når vedtaket er gjort, skal du få vite: 

• kvifor skolen har bestemt dette tiltaket  

• om du kan klage 

• korleis du klagar og kva frist som gjeld 

• at du har rett til å sjå dokumenta i saka 

• at du kan be om at tiltaket ikkje blir gjennomført før klagen din er avgjort 

 

§ 13. Melding av straffbare forhold 
Skolen skal normalt melde straffbare forhold til politiet. For mindre alvorlege forhold 
kan skolen gjere ei konkret vurdering av om meldinga er føremålstenleg.  

§ 14. Skoledemokratiet 
Elevråd 
Kvar skole skal ha elevråd som er valt av elevane ved skolen. Det er elevar og tilsette 
ved skolen som avgjer kor mange som skal veljast inn i elevrådet. Det skal vere minst 
ein representant frå kvar klasse i elevrådet.  

Elevane ved skolen skal kvart år få moglegheit til å velje å organisere seg på annan måte 
enn elevråd. Dette kan for eksempel vere avdelingselevråd, allmøte eller anna. Skolen 
skal legge til rette for at denne moglegheita er reell.  

Det er eigne prosedyrar for elevråd. 



Høyringsforslag haust 2026 

7 
 

Elev- og foreldremedverknad 
Elevane har rett til å seie meininga si i saker som handlar om eleven og skolekvardagen. 
Skolen skal legge til rette for at elle elevar får moglegheit til å bli høyrde.  

Elevane treng ikkje å bruke elevrådet eller andre faste møte for å seie meininga si. Kvar 
enkelt elev har også rett til å kome med innspel og forslag.  

Skolen skal samarbeide med dei føresette på ein måte som følgjer reglane i 
opplæringslova. For eksempel kan skolen ha eit eige foreldreutval som representerer 
dei føresette.  

Skoleutval 
Alle skolane skal ha skoleutval, og elevane og foreldra skal vere representerte i utvalet. 
Elevar skal ikkje delta i behandling av saker som er omfatta av teieplikt. 

Det er eigne prosedyrar for skoleutvalet.  

Elevrepresentasjon 
Representantar for elevane har møte- og talerett i fylkeskommunale nemnder på same 
måte som dei tilsette har etter kommunelova § 13-4 

§ 15. Erstatning 
Ved brot på skolereglane som fører til skade på skolen sin eigedom eller eigedelar, kan 
du bli halde erstatningspliktig. Reglane for erstatning er regulert i skadeerstatningslova.  

Dersom skaden (-ane) du har påført skolen sin eigedom eller eigedelar kan rettast opp 
av deg sjølv, vil du på tilbod om å gjere dette før skolen eventuelt fremjar eit 
erstatningskrav. Dette er aktuelt når du kan rette opp skaden (-ane) ved å rydde opp, 
vaske opp, fjerne påført tagging eller liknande.  

§ 16. Tillegg til skolereglane 
I tillegg til skolereglane er det fastsett: 

• IKT-reglement 
• Utlånsreglement 
• Fråværsreglement 

 

§ 17. Endringar  
Kompetansesjefen har rett til å gjennomføre språklege og redaksjonelle endringar i 
forskrifta, så lenge desse ikkje påverkar elevar eller tilsette sine rettigheiter eller plikter. 
Dersom endringane påverkar rettane eller pliktene til elevane eller dei tilsette, skal 
endringane behandlast politisk. 

§ 18 Ikraftsetjing 
Forskrifta gjeld frå og med 1.august 2027.  

